
KURTE 

LI GORÎ NAVEROKÊ VEKOLÎNA DU ROMANÊN BAVÊ NAZÊ  

(MIRIYÊ HERAM Û DARA PELWEŞIYAYÎ) 

                                              HATUN DİKAN 

 Ev xebat ji destpêkekê û ji du beşan pêk tê. Ev xebata han her du romanên Bavê Nazê 

bi navên Miriyê Heram û Dara Pelweşiyayî ji aliyê naveroke ve vedikole.  

 Di romanên Bavê Nazê de çend mijarên girîng derdikevin holê. Welatperwerî, 

girîngiya ziman û nasnameyê, tolhildan û realiteya jiyanê. Her du romanên xwe di bin tesîra 

van mijaran de afirandiye.  

 Di romana Miriyê Heram de nivîskar, meseleya ziman û nasnameyê derdixe pêşberî 

me. Têkoşina lehengê Miriyê Heram, ji bo xwediderketina ziman û nasnameyê ye. Di vê 

romanê de Bavê Nazê dixwaze di jiyanê de giringîya nasnamê û ziman nîşanê xwendevanên 

xwe bide. Ji ber vê yekê jî roman gelekî girîng e.  

 Her wiha di romana Dara Pelweşiyayî de jî, tolhildan û welatperwerî derdikeve holê. 

Lehengê vê romanê jî ji bo tola birayê xwe dibe pêşmerge û piştre hesta welatperweriyê jî 

nîşanê xwendevanan xwe dide. Nivîskar, di vê romanê de heman demê jî realiteya jiyanê 

pêşkeşî xwendevanên xwe dike.  

 Bi giştî di romanên Bavê Nazê de fikra realizmê derdikeve pêş. Di romanên wî de 

xwendevan qet hizra nivîskar nahisin. Nivîskar, wek kamerevanekî bûyeran pêşkeşî mirovan 

dike û qet mudaxilê nava bûyeran nabe. Ev xal taybetmendîya Bavê Nazê jî nişanê mirovan 

dide. Lewma, di jiyana Bavê Nazê de nivîskarên Rus gelek girîng in. Wek Gogol, 

Dostoyevski, Tolstoy… 

PÊŞGOTIN 

 Edebiyat, di jiyanê de gelek girîng e û di jiyana rojane de jî cihe xwe digire. Her wiha 

tekiliyeke xurt di navbera jiyan û berhemên edebiyata nivîskî de jî heye. Di nav berhemên 

edebiyata nivîskî de jî bi taybetî roman gelekî muhîm e.  

Roman, hest û ramanên nivîskar derdixe holê. Xwendevan, wexta berhemên 

nivîskarekî bixwînin fahm dikin ku nivîskar çi difikire û hestên wî/wê çi ne? Ji ber vê yekê jî 

divê roman ji aliyê çend xalên girîng ve bêne vekolandin. Li ser vê ramanê jî di vê xebatê de 

taybetmendiya Bavê Nazê hatiye vekolandin.  

 Bavê Nazê, di nav saha edebiyata kurdî de nivîskarekî gelekî girîng e. Romanên wî jî 

li gorî dewlemendîya wêjeya wî derketine holê. Hêza edebiyata wî xwe di berhemên wî de 

nîşan dide. Hêza pênusa Bavê Nazê di bin bandora jiyana wî de maye. Jiyana Bavê Nazê 

gelekî dijware û ev dijwarî jî Bavê Nazê dike rewşenbîrekî mezin. 

 Lê belê xebatên li ser berhemên Bavê Nazê de kêmasî gelekî hene. Lewma, di 

amadehiya vê xebatê de em rastî zêde gotar an jî nivîsên li ser berhemên Bavê Nazê nehatin. 

Di heman demê de jî li Tirkiyê tenê du romanên wî hebûn û ew jî bûne mijara vê xebata me. 

Ev roman; Miriyê Heram û Dara Pelweşiyayî ne. 

 Di vê xebatê de ji bo şêwirmendî û alikariya mamosteyê rêzdar Zülküf Ergün em 

spasiyên xwe pêşkeşî wî dikin. Spas ji bo kovara Wejê û Rexneyê û sipasî ji bo DSM (Wekfa 

Hunera Amedê)  ji ber ku derfetê tevlîbûna çêkirina gotûbeja li ser skypiyê dane me. 

  

  

                                                                                                       Hatun DİKAN 

                                                                                                         Mêrdin - 2014 

DESTPÊK 

 Roman, di navbera cureyên edebiyatê de cihekê fireh digire. Bûyerên ku di romanan 

de derbas dibin gelekî nêzikî bûyerên rojane ne. Ji ber vê yekê tekilîya roman û rastî jî heye. 

Li gorî van ramanan jî di navbera roman, nivîskar û nêrina nivîskar de jî têkiliyeke xurt heye.  

 Eger ku xwendevan bixwazin ku ramanên nivîskaran fahm bikin û vekolin divê 

berhemên nivîskaran bixwînin û li gorî rêbazan berheman binirxînin. Lewma, nivîskar li gorî 

fikr û ramanên xwe berhemên xwe diafirinin. Ji ber vê yekê jî di vê xebatê de du romanên 

Bavê Nazê tên vekolîn û li gorî ramanên nivîskarê wan jî tên nirxandin.  

 Çiroka jiyana Bavê Nazê,  kêm zêde di naveroka berhemên wî de derdîkeve holê û 

agahiyan dide xwendevanan. Bavê Nazê, diçe Ewropa û Rusyayê û li wan welatan gelekî 

perwerdehiyeke baş werdigire. Li gorî van ramanan jî baş tê fam kirin ku Bavê Nazê 

rewşenbirekî xurt e. Dûrbuna ji welat û penaberiyê jî bandoreke mezin li ser edebiyata Bavê 

Nazê kiriye. Di berhemên wî de bandora vê rewşê tê dîtin. Bavê Nazê jî Başûr û Bakûrê 

Kurdistanê dûr e, lê bêle di berhemên xwe de cihê ku lê dijî her dem Başûr û Bakûr e.  

 Li gorî van ramanan jî xuya dike ku jiyan û nêrinên nivîskar herî baş di berhemên wî 

de diyar dibin. Nivîskar, fikr, raman û hestên xwe derbasê berhemên xwe kiriye.  

Di vê xebatê de em li ser du romanên Bavê Nazê disekinin; Miriyê Heram û Dara 

Pelweşiyayî. Her dû roman ji âliyê naverokê ve ten vekolandin. Di vê xebatê de rêza metodê 

wisa hatiye amade kirin; destpêk, navê berheman, mijara berheman, rêzên bûyeran, lehengên 

romanan, cih, dem, ji aliyê estetîk û taybetmandiya uslûbê û encamê. Her du romanên Bavê 

Nazê li gorî van rêzan hatine vekolandin.  

BEŞA YEKEM 

BAVÊ NAZÊ 

Di sala 1946an de gundê Kucuka li Bakûrê Kurdistanê ji dayik bûye. Sala 1953an de 

hatiye binxetê (Kurdistana Rojava) û li bajarê Amûdê dest bi xwendina dibistana seretayî 

kiriye. 

Sala 1957an de malbata wî bi temami hatiye binxetê destpêkê li Amûdê maye û dûre 

malbata wi hatiye Hesekê û li wir xwendina lîsê sala 1967an biriye serî. Sala 1969an de ji bo 

xwendinê çûye Soviyetê û sala 1980î de li Zankoya Moskovayê hikumînameya xwe ya 

diktora parastiye. Sala 1977an de gel Rezo, Dr. Mihemed Ebdo Alnecarî û Seadeldin Mela 

(Rabîtet Kawa Lîlseqfe Alkurdiye) damezirandine û di paşerojê de beriya vê destgehê wî 

berhemên xwe weşandiye. Dûre jî li welatên curbecur berhemên wî di sê waran de hatine 

weşandin. Bavê Nazê anha jî di Zankoya Moskovayê da mamostetiyê dike. 

Di warê wergerê de ev pirtûk; 

1. Îstişhad albetel alkurdî, Fiyodor Lîtkîn sala 1977 bi zimanê erebî. 

2. Alcîbal we alsîlah li gel Dr. Ebdî Hacî – 1978. 

3. Intîfadet alşeyix Seîd 1981 ya nivîserê wê Hisiretiyan. 

4. Nehdet alkrad alqewmiye we alseqafiye 1985 Celîlê Celîl. 

5. Kurdistan ma beyine alherbeyin li gel Dr.Seadedîn Mela 1988. 

6. Berzanî we şehadet altarîx li gel Dr.Ebdî Hacî 2004. 

7. Pêseka dîroka Kurdistanê ya mela Mehmûdê Beyazîdî 2009 bi zimanê kurdî. 

8. Qelawiz-şanoya Xoxol(nehatiye weşandin) bi zimanê kurdî. 

9. Îzop –şano(nehatiye weşandin) bi zimanê kurdî. 

Di warê amedekirinê de 

1. Rêzimana kurdî bo zaroka sala 1996 

2. Têwriya edeb- ji bo şagirtên zankoyê- zankoya Duhok 2010 

3. Dîroka edeba Yunanî ya kevinar 2010 

4. Dîroka edebê romanî birgê 2 sala 2013 

5. Dîroka edeba serdema navîn û vejînê birgê 3 sala 2013 

6. Edeba sedsala 17-18 birgê birgê 4 sala 2013 

7. Edeba sedsala 19-20 birgê 5 sala 2013 

8. Rêzimana kurdî (têwrî û piratîk) sala 2013 

9. Ferhenga tîrmên wêjeyî sala 2013. 

Berhemên di warê afirandî de 

1. Çiyayên bi xwînê avdayî-roman-sala 1978 bi zimanê erebî, sala 1981 bi zimanê rusî- 

sala 1988 bi zimanê kurdî. 

2. Hêsir û baran-kurteçîrok-sala 1996 

3. Miriyê heram-kurteroman-2009 

4. Dara pelweşiyayî-roman-2011 

Ji berhemên afirandî ku nehatine weşandin 

1. Tahliya rastiyê 

2. Dengê ji dûr ve tê nayê bihîstin. 

Ji vekolînên jy hatine belavkirin 

1. Çi bi Kurdistana sor hat? 

2. Ber bi zimanekî yekbûyî ve. 

3. Roman çiye. 

4. Ehmedê Xanî-weku pêşke di dîwana wî de hate weşandin 

BEŞA DUYEM 

MIRIYÊ HERAM 

Bavê Nazê, Miriyê Heram di sala 2002 an da nivîsandiye û ji aliyê weşanxaneya Lîsê 

hatiye çapkirin. Li hevpeyvîna Bave Nazê da derheqa wî romanê de bi xwe wisa dibejê: “Di 

warê avakirinê di romana min a herî serkeft û zelal Miriyê Heram e
1
. Li gorî hevoka Bavê 

Nazê wexta roman bê xwendinê, baş tê famkirin ku Bavê Nazê çima wisa difikire. 

Mijara Miriyê Heram 

Mijara Miriyê Heram, siyase û roman zedê li ser ziman û nasnameyê kurd disekine. Di 

romanê de dû fikrên esas hene. Mijara ziman, girîngîya ziman di warê welat de çi ye û 

girîngîya xwedibûna nasnameyê çi ye? Roman di çerçovaya her dû ramanan de hatiye 

avakirin. Li gorî Abidin Parıltı, mijara Miriyê Heram, pirsgirêka ziman derdixe hole û di 

çarçova estetikê de bi riya lehengan mijara siyasî rênişanî xwendewanan dide. Yek mijarêk jî 

heye ku gelek giringe; mesele ya zane û nezanan
2
. Di vê xalê de tê famkirinê ku nivîskar 

rexne li civatê dike. Di romanê de axaftina ku gelek balkêş digel Feylesofê Serxweş û 

Seydayek e. Feylesofê Serxweş dibêje: 

-Seyda, ez dibêjim we çiroka şaîr û Mîrê Botan bihîstiye. Dibêjin, carekê Mîrê Botan 

şaîrê mîriyetê yê bi nav û deng dawetî cem xwe kir û jê re got: “Divê tu şîirekê bavêjî ser min 

û pesnê min tê de bidî.” Yê şaîr lê vegerand: “Ez bi tene dikarim li gora bîr û bawerî û şewata 

dilê xwe binivîsim.” Ji ber vê yekê, Mîr emrê girtina wî da, girtin ew avêtin zindanê.  

Dibêjin, piştî salekê, Mîrê Botan dîsa ew dawetî dîwana xwe kir û xwesteka xwe jê re 

dubare kir. Şaîr jî, her li ser ya xwe ma. Lewma jî, careke din mêrikê şaîr vegerandin zindanê. 

Di vê wextê de, yekî ji wezîrên Mîr got: “Mîrê min, heke hûn bixwazin ev şaîr ji ya xwe 

vegere, divê em mirovê herî cahil û nezan di zindanê de jê re bikin heval.” 

Mîr bi ya wî kir û gotina wan li ser şivanekî bû yek. Pela ku ev şivan derbasî cem şaîr 

kirin,  kêfa şaîr hat, ji ber ku ew ê nema bi tena serê xwe bimaya. Çi wexteke dirêj, çi kin, ji 

mayîna bi hev re, mirovê şaîr şiîreke xwe ji mirovê şivan re xwend. Bi xwendina xwe re wî 

dît, ku şivan hêsiran dibarîne. Vê yekê tesîra xwe gelekî li şaîr kir, lewma jî, jê pirsî: “Ezbenî, 

çi ji şiîra min hişt hûn bigîrin?” 

                                                           
1
 Li ser Skype gotûbêj, 08.04.2014, bi amadekariya kovara wêje û Rexne,Amed 

2
 Abidin Parıltı, Özlem Galip, Kürt Romanı Okuma Kılavuzu, Stembol, Lîs, 2001, rûpel 55 

Mirovê şivan lê vegerand: “Dema ku te dixwend, min l ite dinihêrî, rîha nêriyê min 

dihejiya û ew hate bîra min, lewma jî, ez giriyam.”
3
 

Şaîrê mezin pê re rabû ser xwe û bi kulman bi deriyê zindanê ket û got: “Kuro, here ji 

Mîr re bibêje, ez ji bo pesindayîna wî amade me!” Vê serpêhatiyê nişan dide ku civata zana ji 

her tişti baştir ê û gelek muhîm e. Nivîskar rexneyekê mezin li civat û mirovê nezan dike.  

Yek mijarêk he ye ku di vê romanê da jî gelêk taybetê. Roman, mijara wijdanê jî 

derdixê hole. Feylesofê Serxweş, Tûjo dide dest û dadgehê da jî her tiştêk dike ser Tûjo. Ji ber 

vê yekê Tûjo li girtîgehê gelêk şikencê dibînê û wexta ew tê serbest kirin. Feylesofê Serxweş, 

xwe sûcdar dibînê û bêtir Tûjo dinêrê. Lê xalêk din jî, wexta Tûjo jiyana xwe ji dest dide, 

Feylesofê Serxweş dixwazê ku wî li gorî misilmantî Tûjo bê veşartin. Feyleseofê Serxweş, êv 

mesela veşartinê wek deynê wijdanê dibînê û ji ber vê yekê ji berxwedana xwe didominê.  

Kurteya Miriyê Heram 

 Miriyê Heram de du lehengên sereke henê. Feylesofê Serxweş û Tûjo. Ew her dû 

qehreman hevalên hevudûne û di zaningehe da dixwînin. Her dû heval, di zaningehê de 

biryarek didin û nasnameye xwe diqetinin. Dû re jî axaftinên xwe bi kurdî dikin. Di dawiyê de 

jî her du hevalên samîmî dikevin girtîgehê. Lê belê di nav her du hevalan de Tûjo, gelek 

şkence û zordarî dibînê. Lewma Feylesofê Serxweş, di dadgehê da her sûc dike stuyê Tûjo. Li 

gorî gotina Feylesofê Serxweş, Tûjo herî zêdê şkence dibîne. Dû rê jî her du heval tên berdan. 

Wexta tên berdan diçin ba hev û bi hev ra dijîn.  

Di taxa ku tê da dijîn gelek muhafizekar in. Di âliyê din jî Feylesofê Serxweş û Tûjo 

gelek alkol vedixwin. ji ber vexwarina alkolê kes qet wan hes nake. Tûjo, ji bo şkence û 

zordarîyê piştî berdana xwe pir najî û jiyana xwe dest dide. Feylesofê Serxweş, dixwaze ku 

hevalê xwe li gorî adet û usulê misilmantîyê veşartê. Lê belê kes vê daxwaza Feylesofê 

Serxweş qebûl nake.  

 Di vê xalê de berxwedana Feylesofê Serxweş dest pê dikê. Feylesofê Serxweş serî de 

diçe ba mela yê taxa ku Tûjo û Feylesofê Serxweş dijîn ema bersiva baş nastinê. Diçe ba mala 

yê din, mela qebûl dikê îcar milet qebûl nake. Di dawîyê da malayêk dibînê ew mala Tûjo 

vedişerê. Lê em paşê fam dikin ku mela jî serxweş ê! 

                                                           
3
 Bavê Nazê, Miriyê Heram, Lîs , Amed, 2009, 23 

Rêzên Bûyer (Plot) 

 Di vê romanê da bûyer nerêzkirî nê. Nivîskar, hin caran dema niha hin caran jî dema 

borî bikartinê. Nivîskar, gelek flashback bikaranîyê. Li gorî bûyeran rêz wisa hatiye çekirin. 

 Di serî de Feylesofê Serxweş, ber derîyê mizgeftê disekinê û bi mala ra 

axaftina xwe dike. (Ji bo veşartina Tûjo) 

 Dû re ji diçe ba malayêkê din û axaftina xwe dike. 

 Di vê xalê da jî flashback dest pê dike. Wexta xwendina Feylesofê Serxweş û 

Tûjo û qala demên girtîgehe dikin. 

 Nivîskar, vedigere meseleya veşartina Tûjo û roman bi dawî dibe.  

Di romanê de du cihên girîng hene. Ya yekemîn, di girtîgehê de rewşa Tûjo û 

meseleya veşartina Tûjo. Tûjo di girtîgehê da gelek zilm û zordarî dibîne. Nivîskar, şkenceya 

ku li Tûjo kirine gelek askerayî li xwendêvanan rê nişan dide û xwendevan jî femdikin ku 

rewşa Tûjo çawan dijware. Ya duyem jî ji bo veşartina Tûjo berxwedana Feylesofê Serxweş 

e. Ji bo defnkirina Tûjo her tişt diceribînê û di dawîyê de jî ser dikeve.  

Lehengên Miriyê Heram 

 Du lehengên girîng di vê romanê da hene. Yek Tûjo ye û yek jî Feylesofê Serxweş e. 

Roman di navbera her du qehremana de derbas dibe. Lehengên vê romanê kesayetên siyasî û 

welatparêz in. Ev taybetmendî di her romana kurdî de heye. Weki gotina Rênas Jiyan jî ev 

raman tê îspatkirin: Taybetmendiya lehengan, giş feris in, bedew in, evîndar in, 

“welatparêz”in…
4
  

 Di romanê de pêvebûna meseleya ziman de nivîskar ji xwendewanan re tiştekê balkêş 

nişan dide ku giringîya ziman baş tê famkirin. Wexta Feylesofê Serxweş û Tujo dikevin 

zindanê tê famkirin ku navên wan ên rastî Celadet û Macite. Navê Tûjo Celadet, navê 

Feylesofê Serxweş jî Macit e. Di gotûbeja Bavê Nazê de Bavê Nazê wisa axaftina xwe 

berdewam kir: “Min bi qest navê Tûjo Celadet danî û ger bala xwendewanan kişande di 

                                                           
4
 Rênas Jiyan, Jİ Şevê Re, Belkî, Stembol, 2008, rupel 153 

romanê da giringî li ser Tûjo ango Celadet ê” Mebesta Bavê Nazê ev e ku Celadet Êli 

Bedirxan jî binê bîr.
5
  

 Di Miriyê Heram de digel taybetmendiya lehengan û wateya navên wan de tekiliyek 

xurt heye. Mînak, wateya Tûjo; tund, tûj, dijwar
6
. Jiyana Tûjo jî gelek dijwar derbas dibe. 

Tûjo, welatparêz e wek Celadet Bedirxan. Di zanko da tirkî qedexe dike û bi kurdî diaxife. Dû 

re jî nasnameyê xwe diqetine ango teşebuse tund dike. Wek navê xwe tiştê ke dike jî tund in. 

Tûjo, bitûnî taybetmendiya wateya navê xwe diyar dike. Di heman demê de jî Tûjo, nabe 

endamê partiyê jî. Wexta jî zanîngehê derdikeve endamên partiyê dibejê ku were û xwe rexne 

bike û berxwedana xwe bi me re bidomîne lê belê Tûjo tu car qebûl nake. Li vir de jî tê fam 

kirin ku Tûjo bi temamî qerekterekî muxalif e û her tim wek wateya navê xwe tuj ê. 

 Di aliyê din ve de jî, Feylesofê Serxweş jî wisa tev digere. Piştî ji girtîgehê derdikeve, 

her tim alkol vedixwe û her tim sermest e. Loma jî jê ra gotine Feylesofê Serxweş. Ji bo 

bikaranina peyvên felsefî jê re gotine Feylesof. Feylesofê Serxweş yan jî Macit, gelek peyvên 

felsefî bi kar tinê. Ji ber vê yekê jî jê re gotine Feylesofê Serxweş.  

 Feylesofê Serxweş û Tûjo, heman demê jî kesayetên sîyasî ne. Her du qehreman ji bo 

ziman û nasnameya kurdî berxwedanekê mezin didominin. Ji bo zimanê xwe yê zordestî 

dibînin û heta ji jiyana xwe dest didin. 

 Ji xeynê du qehreman du kesê din jî divê bên şirovekirin. Di vê romanê da dayika Tûjo 

jî gelek girîng e. Weke gotina Rênas Jiyan: Romanên Kurdî de dayik gelek girîng in. Dayik, 

paqijî û hêstên paqîj temsîl dikin
7
. Wexta Tûjo dikeve girtîgeh ê, Feylesofê Serxweş (Macit), 

axaftinek bi dayika wî dike û tê fam kirin ku jî xeynê dayik tu kes bidil xemgîn nabe. Tûjo 

(Celadet) ji girtîgehê derdikeve û diçe ba dayika xwe wan gotinên dayikê her tişt zelal dike; 

Gava ku dê serê xwe ji hembêza wî rakir û lê nihêrî, wê got: 

-Pepûk, çi bi serê te kirine! Xwedê ji wan re nehêle, tiştek di te de nehiştine… Ev hevok 

hêstên hemu dayikên kurd derdixe hole. Mînaka din jî, dayika Celadet diçe girtîgehê û kurê 

xwe bibînê lê di girtîgehê de axaftina kurdî qedexe ye. Dayika wî xemgîn dibê û bi tenê karê 

                                                           
5
 Li ser Skype gotûbêj, 08.04.2014, bi amadekariya kovara wêje û Rexne,Amed 

6
 Fırat Cewerî, Ferhenga Tirkî û Kurdî, İnstitu ya kurdi ya Stembol, 2005 

7
 Rênas Jiyan, Jİ Şevê Re, Belkî, Stembol, 2008, rupel 155 

bibêjê “Nasılsın?”. Dayik her dibe “Nasılsın?” pêkve jî rondikên xwe dikê xwar
8
. Nivîskar, bi 

riya dayik ve mesele ya ziman dixwaze nîşanê xwendevanan rê bide.  

 Qehremanê wek talî ji aliyê ve jî, Seyda ye. Navê Seyda, Mela Evdilrehman e. Seyda 

melayek pâk e. Feylesofê Serxweş, biçe kijan deri kes veşartina Tûjo qebul nake. Diçe ba 

Mela Evdilrehman bi axaftina direj ve wî îqna dike. Berî ya qebûl kirina veşartina Seyda û 

Feylesofê Serxweş niqaş li ser vexwarina araqê û meseleyên siyasî dikin. Gelek niqaşê balkeş 

din ava her du yan de derbas dibe. Heta li ser politika û peyvana demokrasi ye jî niqaş dikin. 

Di dawiyê de jî Mela Evdilrehman veşartina Tûjo qebûl dike. Feylesofê Serxweş amadehî 

dike, diçe mezel jî dikole mixabin mileta ku di taxê de dijîn, nahilên mele miri veşarte. Ev 

rewş disa nîşan dide ku kesên nezan gelek xeter e. Nezan tu car nahelin civat pêş ve biçe.  

War An jî Mekanên Miriyê Heram 

 Di vê romanê de mekan gelek zêde diguhere. Di destpêkê de roman ber deriyê 

mizgeftê derbas dibe û xwendewan Feylesofê Serxweş dibine. Dû re jî bi flashback roman 

çiroka xwe di zaningehê de didomine. Roman disa vedigere ser Feylesofê Serxweş ango 

mekana ku çiroka esil tê gotin. Mekana din jî mala Mela Evdilrehman e. Axaftinên gelek dirêj 

li wir derbas dibe. Le di navbera girtîgeh û dadgeh de ji gelek derbas dibe. Ev jî disa gotina 

Rênas Jiyan rast dike. Li gorî wî, Divê mirov ji têgeha “war”ê ango mekanê, bi tenê weke 

yekîneyên cihî yên weke gund, navçe û bajaran fahm neke. Warê romanekê, li gorî çîroka wê 

berhemê carinan dikare bibe otogarek, carinan dikare bibe “bar”ek, carinan dikare bibe aşek û 

carinan dikare bibe “tuwaletek” jî
9
. Li gorî vê nerinê jî warê vê romanê gelek çeşîtdar ê. Dû re 

jî mekan disa diguhere û diçe li ser mezel. Herî dawiyê de jî roman li ser mezelan xelas dibe.  

 Di romanê de mekan, ne zelal in. Mînak, zaningeh, dadgeh, girtîgeh qet nediyar in. 

Wan mekanan li ku derbas dibin? an jî li kû ne? Xwendewan, bersiv nagirin wan pirsên xwe 

re. Di xala din jî ew e ku nivîskar, teswîra mekan qet nekiriyê. Li ser teswîr zêde agahi tune.  

 Di giştî romanên Bavê Nazê de xala balkeş heye ku ew jî behsa başûr û bakûre 

Kurdistanê dike. Bi giştî her romanên xwe de dixwaze ku êş û hêstên mirovê başûr û bakûrê 

Kurdistan derxe holê. Di gotûbeja xwe de derheqê vê mijarê de wisa got: Ez çima her pirtûka 

                                                           
8
 Bavê Nazê, Miriyê Heram, Lîs , Amed, 2009, 77 

9
 Rênas Jiyan, Jİ Şevê Re, Belkî, Stembol, 2008, rupel 158-159 

xwe de behsa Başûr û Bakûr dikim li serê ez zêde nejîyam jî? Lewra ev axa min bûn, min 

xwest ku ez raman, hêst û êşên gêlê xwe derbasê romanên xwe bikim
10

.  

 Wekê di serî de jî hate qalkirin, di romanê de mekan rasterast ne diyar e ku li ku deri 

yê. Lê karin bên texmîn kirin ku ew mekan li kû derê ye. Dibe ku ew mekan cihekî bakûrê 

Kurdistanê bibe. Li wir de jî tê fahmkirin ku nivîskar naxwaze zêde destekarî li romanê bike.  

Di Miriyê Heram De Dem 

 Wek mekan dem jî di vê romanê de ne diyar e. Demekê nediyar derdikeve hole. 

Çiroka romanê mimkun e ku di her demî de derbas bibe. Anha jî her cih çirokê wisa derbas 

dibe û tê jiyîn. Li gorî vê rewşê dem ne giring e ji xwe romana Bavê Nazê giştî diyar nekiriyê. 

Ji Aliyê Estetik û Taybetmandiya Uslûba Miriyê Heram 

 Ji aliyê estetîk û taybetmendiya uslûbê, Nivîskar, kurdiyekî herî pâk û paqij bi kar 

aniye. Bêje yê xwe bi hendazetî hilbijartiye. Nivîskar, car caran zimanê rojane jî bi kar aniye. 

Di romanê de ûlan, yawo hwd. peyvan bi kar aniye. Di romanê de jî bejêyên tirkî û kurdî bi 

hev re bi kar aniye ku bala xwendevanan bikşine ser zimên. Mînak, Tu nû geldi, tê xwe çawa 

hemamîş bikî, goruşma hwd. Ji xeynê çirokan jî nivîskar, di romanê de cih dide stranek ji kû 

stran gelek watedar e. 

Heger hat û hûn bi re ketin, 

  Rê medin bêbextan 

 Bi darbesta min re bimeşin, 

Lê ku we ez veşartim, 

Bi min re vêşerin kul û derdên cîhanê, 

De bila piştî mirina min,  

Bi tenê bextiyarî û xweşî, 

Li ser rûyê erdê bimîne.
11

 

                                                           
10

 Li ser Skype gotûbêj, 08.04.2014, bi amadekariya Kovara Wêje û Rexne, Amed 

Nivîskar, di romanê de cih dide çirokên gelêrî, di romanê xwe de edebiyata gelêrî wek 

çavkanî dibine. Sedema ev rewşê jî wisa îzah dike: “Dayika min ermenî bûn û ji min re behsa 

çirokan dikirin û digotin tu rojek wan çirokan binivîse û qala serpêhatîya min bike.
12

” 

Nivîskar, di romanên din de jî gelek behsa çirokan dike.  

 Nivîskar, hevokên kurt û fesîh bi kar aniye. Lê carinan di romana xwe da jî hevokên 

dirêj, gergefî, bihuner cih daye. 

 Vegotina Bavê Nazê, carinan veşartî ye jî. Mînak, di serî de Miriyê Heram de mijar 

wek olî tê hesibandin. Lê belê, wexta pirtûk tê vekolandin, mijar ne olî ye, mijar siyasî ye. Ev 

rewş wek pirtûka Evdilrehim Rehmi Hekkarî, Memê Alan de jî heye. Di serî de mijar li wir de 

jî wek olî tê hesibandin. Fon şêr e Qudüs e lê belê, mijar ne Şêr Qudüs e, mijar siyasî û olî ye. 

Ev xal, her du pirtukan jî ji aliyê ve gotinê de dike wek.  

 Di vê romanê de ramanên nivîskar di vegotinê de diyar dibe. Tê fahmkirin ku bîr, 

bawerî, raman û hêstên nivîskar derdikeve hole. Ji ber vê yekê vegotin gelek girîng e. Kêm 

zêde ji şêwaza nivîskar raman û fikra siyasî ya nivîskar dide dest.  

 

 

 

 

 

 

 

 

 

                                                                                                                                                                                     
11

 Bavê Nazê, Miriyê Heram, Lîs, Amed, 2009, 91 
12

 Bavê Nazê, Dünya Tv, Bername ya Rubiru, 29 Mijdar 2013 

BEŞA SÊYEM 

DARA PELWEŞIYAYÎ 

 Bavê Nazê, Dara Pelweşiyayî di 6ê Gulanê, sala 2001ê de nivîsandiye û di sala 2010an 

da ji aliyê weşanxaneya Lîsê ve hatiye çapkirin. Di vê romanê de li gorî romana Miriyê 

Heram, bêtir qehreman û bûyerên zêde hene. Ji ber vê yekê Dara Pelweşiyayî bêtir ji aliyê her 

tiştî ve berfirehtir e.  

Mijara Dara Pelweşiyayî 

 Di vê romanê de çend hest û mijarên kûr hene. Mijar, wisa karin bên rêzkirin: 

Neteweperwerî, poşmanî, evîn, tolhildan, tenêtî, belengazîtî, nedilsozî, keser û realîtaya jiyana 

pêşmergeyan û rewşa welat. Divê ev mijar bi mînakan bên şirove kirin.   

 Neteweperwerî; Roman behsa dewra şoreşa başûr dike. Lehêngê romanê yê sereke 

Şêrzad e, ji ber darvekirina birayê xwe biryar xwe dide û diçe li serê çiya û dibê endamê 

peşmergeyan. Lehengê romanê, ji bo welatê xwe diçe şer û dibe şoreşger. Di vê xalê de jî 

hezkirina welat derdikêve hole. Di vê romanê de têkiliya sîyasî û neteweperweriyê herî zêde 

tê hiskirin. Hemu qehreman di vê romanê de bi sîyasetê re zêdetir eleqedar in. Li gorî Rênas 

Jiyan jî, di romanên kurdî de neteweperwerî wisa tê bikaranin; Divê polîtîka ne di 

welatparêziyê de, divê di neteweperweriyê de hebe û aktor be
13

. 

Poşmanî: Dara Pelweşiyayî de hesta ku herî zêde derketiye pêş poşmanî ye. Wexta 

şoreş çêdibe û şer dawî dibe, Şêrzad hevalên xwe yên çekdar dibîne ku gelek guhertin dı wan 

de çêbûne. Bîr û bawerî hatinê jibîrkirin. Her kes bi pey statûyekê ketiye û peşmergeyên ku 

jiyana xwe ji dest dane hatine jibîrkirin, Şêrzad demekê difikirê û vê hevokê dibêjê “Hevalno, 

hûn hatine xapandin ku careke din hûn vegerin jiyanê, bêguman bi çaveki din, hûnê binêrin li 

cîhanê”
14

. Şêrzad vê hevokê li ser goristana peşmergeyan dibejê. Di vir de jî rexneyeke giran 

derdikeve holê. Lehengên romanê vê di nava xwe de pirsyarî dikin: “Gelo ji bo kî, ji bo çi bû 

ew qas têkoşin?”  

Evîn: Di romanê de evîneke mezin jî hatiyê afirandin. Şêrzad û Perwîn, ji hevûdu 

gelekî hez dikin û evîneke pir û pak dijîn. Di serî heta dawiyê de eşqa Şêrzad û Perwînê bi 

                                                           
13

 Rênas Jiyan, Jİ Şevê Re, Belkî, Stembol, 2008, rupel 37-39, Welatparêzî û Neteweperwerî 
14

 Bavê Nazê, Dara Pelweşiyayî, Lîs, Stembol, 2010, 139 

unsura meraqê derkeve holê. Carinan Şêrzad û Perwîn hevûdu windadikin carinan jî digihîjine 

hevûdu. Evîndarî û neteweperwerî dikevin nava hevûdu.  

Tolhildan: Roman li ser hesta tolhildanê hatiyê ava kirin û mijar li ser tolhildanê 

diherîke. Di serî de Şêrzad kurikekî xwendekar e û diçe dibistanê. Çend sal paşê li nûçeyekê 

dibihise ku birayê wi Ehmed ji aliyê leşkerê Seddam ve hatiyê darvekirin, xwendina xwe 

nîvco dihêle û vedigere bal malbata xwe. Beriya darvekirina Ehmed, Şêrzad soz dide ku tola 

birayê xwe bistine. Ji ber vê yekê jî Şêrzad biryar dide û dibe endamê peşmergeyan. Di vir de 

jî roman diherike û bûyerên nû derdikevin holê. Tolhildan, derzika piştî ya vê romanê pêk 

tinê. Loma jî gelekî girîng ê.  

Tenêtî: Tenêtî, li her cihê romanê de xwe dide hiskirin. Tenêtiya gundiyan, 

peşmergeyan, jinên bêxwedî, welatê bêxwedî hwd. Di romanê de gundên bêparazi, kesên ku li 

vir dijîn, her tim tenê nê. Tenêtî, dimeneke gelekî reşbînî derdixê holê. Jin û zarokên ku tenê 

mane di romanê de gelekî rewşên dijwar tinin berçavan.  

Belengazîtî: Ji ber zordestiya Seddam û leşkerên wî, kesên ku rastê zordestiya wan 

bûne gelekî di rewşeke belengaz de dijîn. Gund tên şewitandin, jin rastê tecawizan dibin, 

mirov tên kuştin. Ev rewş hemu belengazîtiyê jî bi xwe re tinê. Ji aliyê din jî mercên dijwar, 

di jiyana peşmergeyan de jî tên ditîn. Mercên rewşa jiyana peşmergeyan gelekî dijwar in. Ev 

jî unsûra belengazîtiyê bêhtir radixe ber çavan.  

Nedilsozî: Nedilsozî divê du aliyan ve bê vekolîn. Ev hest, ji aliyê evîn û siyasî ve 

derdikeve pêş, di romanê de du qerekter nedilsoz in. Yek ji wan Perwîn e. Wexta Şêrzad, 

vedigerê ba malbata xwe, Perwîn ji bi kurê apê xwe re dizewice. Lê belê hevserê Perwînê diçe 

şerê İran û İraq ê, Perwîn tenê diminê. Lê Şêrzad bi şadî Perwînê dibînê û Perwîn jî, Şêrzad 

wek hevserê xwe dît û bi wî re jiya. Perwîn, ji hevserê xwe re nedilsoz bû.  

Lê dilsoziya din jî ji aliyê realiteya fikra welatparêziyê derdikeve holê. Hin peşmerge 

bi Fazıl axa (Fazıl axa, axayêk zordest ê û nealigir ê peşmergan ê) re têkildar dibûn. Di 

dawiyê de jî bêbextî li peşmergeyan dike. Ji ber vê yekê jî nedilsozî di vir de jî derdikeve 

holê.  

Keser: Keser jî, hesteke ku di romanê de derbas dibe û cihê xwe digire. Ev hest xwe li 

her cihê dide hiskirin; Kesera evînê, kesera welat, kesera azad bûnê. Qerekter, her tim li benda 

rojên xweş in û li benda keserên xwe ne.  

Realîtaya Jiyana Pêşmergeyan û Rewşa Welat: Di romanê de nivîskar, realitaya 

jiyana pêşmergeyan nîşanê xwendevanan dide. Rewşa pêşmergeyan çawa ne? Çawan dijîn, 

mercên jiyana wan çawan in? Lê hemu bersivê wan pirsan di romanê de cih digirin. Nivîskar, 

di derheqê jiyana pêşmergeyan de agahiyên berfireh dide xwendevanan. Di berxwedanê de 

rewşa welat çawa ne?  Pêşmerge tolhidana xwe çawan didominin? Hemû bersivê wan pirsan 

tên eşkerekirin.  

Kurteya Dara Pelweşiyayî 

 Şêrzad, ji malbata xwe ji bo xwendinê dûr ve diçe. Li vir jî dildara xwe Perwînê 

dibîne. Perwîn jî eşiqê wî dibe. Rojek, ji birayê xwe agahi digire ku birayê wî Ehmed ji aliyê 

leşkerê Sedam ve tê darvekirin. Ji ber vê yekê jî Şêrzad vedigere ku birayê xwe bibîne. 

 Wexta bi dayika xwe re diçe birayê xwe dibînê birayê wî je re dibeje ku tola min ji 

leşkeran bistine û bi taybetî leşkerekî nişan dide. Çend roj paşî jî birayê wî tê darvekirin. Li 

ser vê bûyerê jî Şêrzad ji bo tola birayê xwe, dibe endamê pêşmergeyan. Diçe li ser çiyan û 

berxwedana xwe dest pê dike.  

Şêrzad, di vir de jî dijwariya jiyana pêşmergeyan dibîne. Şêrzad, di şerekî de leşkerê 

ku Ehmed nişanî wî dide, wî dikujê û Şêrzad tê cezakirin. Lewma, di partiyê de kuştina êsiran 

qedexe ye. Jê vir pê ve kesî ku Şêrzad kuşt di asayîşa Seddem de serdarekê mezin e, leşkerên 

Seddem ji bo tolhildanê êrîşê gundê Dukaniyê dikin û destqirêjiyê li jinan dikin. Ji ber vê 

yekê jî Şêrzad û serdarê pêşmergeyan Mam Silo diçin gund. Di gundê Dukaniyê de pêşî 

Şêrzad diçe mala Perwînê.  

Hevserê Perwînê çûye şerê Iraq û İranê û diya xwe û Perwînê tenê heştiyê. Wexta 

Perwîn Şêrzad dibîne evîna wî dikeve bîra wî û xwesûya xwe re qet tiştekê nabejê. Ji niha û 

pê ve, Şêrzad û Perwîn hevûdu bi veşartî dibînin heta ku xwesûya Perwînê wan bi hev re 

dibîne. Piştî vê bûyerê Şêrzad, vedigerê meqerê û nûçeyekê nexweş dibihise. Nûçe ev e ku di 

êrişekê de rêberê pêşmergeyan hatiyê kuştin. Şêrzad, gelekî xemgîn dibe. Li ser vê bûyerê 

Şêrzad, dev ji her tiştî berdide û di dawiyê de hevoka xwe ya navdar dibejê “Hevalno, hûn 

hatin xapandin ku careke din hûn vegerin jiyanê, bêguman bi çavekî din, hûnê binêrin li 

cîhanê.” 

Rêzên Bûyeran(Plot) 

 Di vê romanê de nivîskar, di serî de rewşa Şêrzad tine ber çavan paşî jî bûyerên kû di 

serê Şêrzad de derbas bûnê nivîsandiyê. Li gorî Miriyê Heram di vê pirtûkê de buyêr gelek 

zêde ne.  Rêzên bûyeran wisa hatine nivîsandin: 

 Di destpekê de xwendevan rewşa Şêrzad dibînin. Şêrzad li ser ziyaretekî ye ku navê 

ziyaretê Îbrahîm Xelîl ê.  

 Dûre jî axaftina Şêrzad û ya hevalê wî yê berê û yê pêşmerge Elî derdikeve pêş. 

 Di vir de jî nivîskar,  rêya flashback bikartinê û xwendevanan re behsa çiroka jiyana 

Şêrzad dike. 

 Evîna Şêrzad û Perwînê derdikeve holê. 

 Xebera biryara darvekirina birayê Şêrzad digihîjê Şêrzad. 

 Hevditîna birayê Şêrzad, Şêrzad û dayika wî û Şêrzad soza stendina tola birayê xwe 

dide. 

 Şêrzad dibe endamê pêşmergeyan û diçe şer.  

 Şêrzad, tola birayê xwe distine (Leşkerê ku birayê wî berê darve kirinê nîşanî Şêrzad 

da bû) 

 Şêrzad ji bo kuştina leşkêrê Seddam tê cezakirin (Di partiyê de kuştina êsiran qedexê 

ye) 

 Ji ber kuştina leşkerê Seddam, hêzên Seddam êrîşê gundê Dukaniyê dikin. 

 Şêrzad, diçe gundê Dukaniyê û dibe mevanê Perwînê û evîndriya wî ya berê disa dest 

pê dike. 

 Xwesûya Perwînê, Şêrzad û Perwînê bi hev re dibînê û Şêrzad ji malê diçê. 

 Şêrzad vedigere meqerê û xebera kuştina rêber Kak Sebrî digirê. 

 Ji Kak Sebrî re merasima cinaze çêdikin û dayika Kak Sebrî tê axaftinekê dike.  

 Şêrzad xemgîn dibê û li ber dara ku navên şehidên Kurdistanê li ser hatiye nivîsandin 

disekinê û piçekî bi poşmanî jî roman bi dawî dibe. 

Lehengên Dara Pelweşiyayî 

 Li gorî Miriyê Heram, kadroya kesayetên Dara Pelweşiyayî gelekî zede ne. Qerekterên 

Dara Pelweşiyayî wisa tên rêzkirin: Şêrzad, Perwîn, Elî, Ehmed, Dayika Şêrzad, Kak Sebrî, 

Mam Silo, Remzî Xoce, Fazil Axa, Kak Mîro, Siyabendê Xopanê. Di romanê de qerekterê talî 

jî henê le belê qerekterên herî girîng hatin rêzkirin. 

Şêrzad: Lehenge sereke ye. Şêrzad, qehremanekî realist e. Di serî de romantik xuya dike lê 

belê paşî realist e. Şêrzad di romanê de lehengekê pozîtîf e. Şêrzad, ji bo gel û welatê xwe 

diçe şer û berxwedaneke gelekî dijwar didomîne. Berna Moran jî di derheqên taybetiyên 

qehremanan de wisa dibejê “Xwe fedayî xizmetê kiriye, nefs biçûk û bihêz e. Lehengê erênî, 

her dijwariyên ku derdikeve pêşberê wî/wê têk dibe, ji bo mirovan jî heman leheng bi tenêtiya 

xwe têqet dike lê alîkariyan wan dike, bi vî awayî wezîfeya ku ji dîrokê wergirtî bi cîh tîne.
15

” 

Perwîn: Dildara Şêrzad ê. Perwîn û Şêrzad hevûdu di dibistanê de dibînin û wexta Şêrzad 

vedigere ba malbata xwe Perwîn jî bi kurê apê xwe re dizewicê. Perwîn û Şêrzad hevûdu çend 

sal paşî dibînin û di dawîyê de bi kuştina Kak Sebrî re Şêrzad Perwînê ji bîr dike.  

Elî: Hevalê Şêrzad e û di dibistanê de jî bi hev re xwendine. Wexta Şêrzad biryara buyûna 

endamê pêşmergeyan dide Elî jî bi Şêrzad re diçe ba pêşmergeyan. Şêrzad û Elî, her dem bi 

hev re ne.  

Ehmed: Bira yê Şêrzad e. Ehmed, di nav pêşmergeyan de gelekî navdar û bi hurmet e. Ehmed 

yekî jîr e û gelek xizmetên xwe ji bo gelê xwe kiriyê. 

Dayika Şêrzad: Dayika Şêrzad, ji ber mirina Ehmed di serî de naxwaze ku Şêrzad biçê nav 

pêşmergeyan feqet ji bo ava kirina Kurdistanê destûr dide Şêrzad. Dayika Şêrzad û Ehmed, 

wek dayikên kurdan heman hevokan bikartinin: “Kurê min, ez bi qurbana te me, hay ji xwe 

hebe û Xwedê bi te re be.” 

Kak Sebrî: Kak Sebrî, rêberê pêşmergeyan e. Wexta Şêrzad û Elî, biryara endametiya 

pêşmergeyan didin, yekem kesê ku ji wan re alikarî dike Kak Sebrî ye. Girîngiya Kak Sebrî di 

romanê de ev e ku wateya navê romanê derdixê holê. Kak Sebrî, darekî nîşanê pêşmergeyan 

dide û dibejê ku ev dar dara şehidan e. Gava pêşmergeyek şehid bikeve, navên wan li ser 

pelan tên nivîsandinê. Ji ber vê yekê wate ya dara pelweşiyayî derdikeve holê. Di dawîye da jî 

Şêrzad, navê Kak Sebrî li ser pelê dinîvsine. 

Mam Silo: Mam Silo, serdarê pêşmergeyan e û di nav pêşmergeyan de yê herî kal ew e. Mam 

Silo dibe wek mamosteyê Şêrzad û gelekî tecrûbedar e. Mam Silo, leşkerekî jîr û bi qewet e.  

Remzî Xocê: Remzî Xocê jî pêşmergeyekî kevin e. Remzî Xocê ji ber ku mamosteyê jê re 

dibejîn Xocê. Ew jî duyem kesê ku ji Şêrzad re alikariyê dike û rê û rêbaz nişanê wî dide. Di 

romanê de Fazıl Axa li Remzî Xocê dixe û Şêrzad biryar dide ku Fazıl Axa ji vir biçe. Şêrzad 

û Kak Mîro bi hev re niqaş dikin le belê di dawiyê de Fazıl Axa ji gunde Dukaniyê diçe.  

Fazıl Axa: Axayê gundê Dukaniyê ye. Fazıl Axa, ji pêşmergeyan qet hez nake. Le belê, gava 

leşkerên Seddam êrişe gunde wî dikin pêşmerge tên alikariya wî. Paşî jî Fazıl Axa diçe 

Ewrûpayê- ji ber vê yekê jî Şêrzad jê re dibejê “revok” lewma li gorî Şêrzad kesê ku ji welatê 

xwe biçe û ji berxwedanê re alikariyê neke dibe “revok.” 

Kak Mîro: Kak Mîro, berpirsiyarê pêşmergeyan ê. Kak Mîro, ferman dide pêşmergeyan û 

kesê ke ji welat diçin ji bo wan biryar ew dide. 

Siyabendê Xopanê: Siyabendê Xopanê, nivîskarekî ku welat terk kiriyê û çûye Ewrûpayê. Di 

romanê de Siyabendê Xopanê tê ber pêşmergeyan û bi wan re hevpeyvînekê çêdike. Piştî 

şoreşê jî bi Kak Mîro re kar dike û Şêrzad jî wan rexne dike.  

 Di aliyê qerekteran de Dara Pelweşiyayî gelêk serkeftî ye. Di romanê de hem qerekter 

zedê ne hem jî bi hostatî hatine afirandin. Li gorî ramana Rênas Jiyan jî ev daraz tê îspatkirin. 

Rênas Jiyan wisa dibeje: Wêjeyek wexta ku qehremanên xwe kêm û karakterên xwe zedê dike 

nêzîkî serkeftin û serbestiyê dibe
16

.  

 Li gorî Miriyê Heram jî di vê romanê de teswîra qerekteran gelekî baş hatiye 

nivîsandin. 

 

War An jî Mekanên Dara Pelweşiyayî 

 Di Dara Pelweşiyayî de mekan zelaltir hatiyê nivîsandin. Bûyerên roman di çerçovê de 

hatiye afirandin de, ji tê famkirin ku li başûrê Kurdistanê de derbas dibê. Roman li ser şoreşa 

başûr disekine. Bi giştî mekan diyar e. Lê belê bi taybetî jî cihên diyarkirî henê. Mînak gundê 

Dukaniyê. Bi piranî roman di gundê Dukaniyê de derbas dibe. Hem bi giştî hem jî bi taybetî 

war gelek diyar ê.  

 Lê belê, ji bilî wan mekanan mekanekî din jî gelek girîng ê. Ew jî meqer e. Roman bi 

giranî di vir de jî derbas dibe. Meqer, ji bo pêşmergeyan gelek girîng e. Di vir de civîn tê 

çekirin, şer tê kirin û biryar tê dayin. Ji ber vê yekê meqer gelekî muhim ê. 

 Di meqerê de jî mekanek heyê ku ew jî wateya romanê derdixê holê. Li ser zinarekî 

dar heye û li ser pelê daran navê şehidan hatiyê nivîsandin. Şêrzad û pêşmergeyên din carinan 

diçin ber darê û şehidan tinên bîra xwe.  

Di Dara Pelweşiyayî De Dem 

 Di vê romanê de dem ji her tiştî diyartir e. Dem dema şoreşa Başûr e û roman dema 

piştî Mela Mustafa jî de derbas dibe. Li gorî vê romanê, ev roman di salên 1961-1970î de 

derbas dibe. Lewma pêşmerge di sala 1961ê de tekoşinê pêk tinên û sala 1970î de bi 

peymanêk vê berxwedana agirdar dawî bû
17

.  

 Li gorî Miriyê Heram dem jî disa di vê romanê de gelêk zelal ê.  

 

Ji Âliyê Estetik û Taybetmandiya Uslûbê ve Dara Pelweşiyayî 

 Bavê Nazê di vê romanê de jî bejêyên gelêrî bikaraniyê. Di romanê de cih daye wecîze 

û gotinên peşiyan. Mînak: “Hezkirina nihênî, hevdîtina bi dizi dixwazê.
18

” “Mirov mexluqekî 

seyreyê, Ji bîrkirina dostanî û hezkirinê, perçeyek jî bêwijdaniyê ye. Bêdengî kevirekî li ser 

dilan e.  

 Di romanê de jî li gorî behsa nivîskar, xwendewan baştir civakê fam dikin. Mînak, 

dibistana ku Şêrzad û Perwîn diçin keç û kur cuda perwerdehî dibînin. Civakeke kevneperest 

derdikeve holê. Ew jî ji vegotina nivîskar diyar dibe.  

 Di vê romanê de jî nivîskar flashback bikaraniyê. Piştî demekê nivîskar, rewşa anha 

dide sekinandin û derheqê bûyerên din de agahiyan  derdixe ber çavan. Ji ber vê yekê teknîka 

Bavê Nazê di herûdu romanan de jî cuda ninê.  

 Di vê romanê de jî Bavê Nazê di nav mijara siyasetê de qala tiştekê din jî kiriyê ku ew 

jî erotizm e. Di romanê de cih dayê unsûrên erotizm ê. Di nava Şêrzad û Perwînê de çi derbas 

bibe nivîskar rasterast qal wan kiriye. Li gorî Rênas Jiyan nivîskarên kurd gelekî erotizmê bi 

kar tînin. Sedemên vê rewşê jî bi çend xalan nivîsandiyê. “Nivîskar, di vê mijarê de bê sansur 

dinivîsin, lijneyeke ku wan sansur bike tune ye, otorite tune ye, dewlet tune ye, Nivîskar, ji 

ber ku di warên civakî de nikarin û newêrin realiteyê vebêjin kerba xwe gişî di serê erotîzma 

ferdî de derdixin, Dijwarî, şerr û şoreş erotîzmê gurr dikin, ew jî li Kurdistanê pirr in.”
19

 Lê di 

romanên Bavê Nazê de sedema bikaranina erotizmê xuya dike ku xala dawîyê herî hurt ê.  

 Bavê Nazê di herûdu berhemên xwe de jî naxwaze lehengê bi xwe re destekariyê bike. 

Wexta xwendewan romanê dixwinin hêza nivîskar qet nabihizin. Ew ji xurtî ya vegotina 

nivîskar derdixin holê ku ev rewş di romanan de gelek girîng e.  

 Hêzen hevokên Bavê Nazê wisa xurt e ku wexta tên xwendin di hişê xwendewanên de 

dimenên rasterast tên ber çavan. Bavê Nazê, imajên hurt di romanên xwe de derdixe holê. Ji 

ber vê yekê romanên wî gelekî zu herikbarin.  

ENCAM 

 Me di vê xebatê de xwest ku du romanên Bavê Nazê ji aliyê naverokê ve vebikolin.  

Taybetmendiyên nivîsên Bavê Nazê derbixînin holê. Li gorî vê xebatê bi giştî taybetmendiyen 

romanên Bavê Nazê wisa bên rêz kirin: 

 Bavê Nazê, di gotubejekê de bi xwe wisa dibejê: “Ez bi xwe li Moskowê jîyam û ez 

bin tesîra nivîskarên sosyalist de mam, wekî mînak, Tolstoy, Dostoyevskî, Gorkî…”
20

 Bavê 

Nazê, di bin tesîra sosyalizm û realizmê de maye. Em dikarin bejîn ku Bavê Nazê, di çerçova 

realizma sosyalistî de dinîvsine. Divê taybetmendiya realizma sosyalistî bên zanin. Li gorî 

gotareke Erdoğan Uygur taybetmendiyên realizma sosyalistî ev in: 

 Divê qehreman bêne mezinkirin. 

 Divê li ser paşerojê têkoşin bên sêwirandin. 

 Divê nivîskar qet midahale li qerekterên neke. 

 Divê têgeha “nû”tê çi wateyê bê îzahkirin
21

 

   Li gorî van agahiyan jî em dikarin bibêjin ku her du romanên wî de jî şopên realizmê û 

sosyalizmê hene. Çend mînakan em dikarin vê wisa zelal bikin.  

 Di Miriyê Heram de Tûjo an jî Celadet, bi xwe taybetmendiya realizmê û sosyalizmê 

nişan dide. Lewma wexta Tûjo ji girtîgehê derdikevê, parti ban dike wî ji bo kar û bibe 

endamtiya w îlê belê Tûjo naçe. Tûjo, tu car nabe endam û naçe ba wan. Ew ji fikra realizmê 

nişan dide. Tûjo, tenê li gorî ramana xwe nasnameya xwe qetand û zimanê kurdî xeber da. 

Mebest ev e ku têkîlîya Tûjo tu car bi partiyê re tunê. Tûjo, bi serê xwe qehremanekî mezin e. 

Wisan mezine ku hemu roman di derbarê wî de derbas dibe.  

 Di her du romanên Bavê Nazê de, nivîskar qet midahale li qerekteran nake. 

Xwendevan qet hêza nivîskar nabihize û xwe dûr vê dide. Ew jî şopa realizma sosyalistî nişan 

dide.  

 Di romana Dara Pelweşiyayî de jî lehengê sereke Şêrzad gelekî muhim e û nivîskar 

Şêrzad mezin dike û şerwanê qehreman derdikevê holê. Ew ji şopa realizmê ye. 

 Di herûdu romanan de jî rexne heye. Rexne li civatê, pergalê û mirovên nezan tên 

kirin. Di romana Miriyê Heram de rexne li mirovê nezan û li partiyê tê kirin. Mirovê nezan 

zerar digihinê civatê û civat bi vî awayî hatiyê qirêjkirin. Di romana Dara Pelweşiyayî de jî 

disa rexne li civatê dike û Şêrzad rexne li pergala pêşmergeyan jî dike. Heta Şêrzad di dawîya 

romane de jî mirovên şehîd re dibejê ku: “ hûn hatin xapandin..” Şêrzad piştî şoreşê li cıvata 

qirej dinêre û rexneyeke mezin û giran dike.  

 Di dara Pelweşiyayî de, Şêrzad di serî de ji bo tolhildana birayê xwe bû endamê 

pêşmergeyan le belê wexta jiyan û pergala pêşmergeyan dit bi rastî fam kir. Ev rewş jî şopa 

realizmê nişan dide. 

 Di encamê de Bavê Nazê, nivîskarekî sosyalist û realist e û vê ramana wî jî tesîra xwe 

di berhemên wî de daye nişandan.  

